
METROPOLITEN SANOATIDA 
MAHALLIYLASHTIRISH SAMARADORLIGINI 
BAHOLASHNING INTEGRAL METODOLOGIK 
MODELI
Mansurov Xamrokul Ilxomovich
Toshkent davlat transport universiteti bosh mutaxassisi 
E-mail: yodik1818@gmail.com ; 
ORCID: 0009-0003-8971-210X

Annotatsiya. Metropoliten sanoatida mahalliylashtirish samaradorligini baholashning ko‘p mezonli integral modeli ishlab 
chiqilgan. Amaldagi yondashuvlarda mahalliylashtirish darajasi, qoida tariqasida, yagona ko‘rsatkich — mahalliy kompo-
nentlarning qiymat bo‘yicha ulushi orqali baholanadi, bu esa jarayonning xarajat tarkibini, qiymat zanjiridagi chuqurligini 
hamda tarmoqlararo ta’sirlarni to‘liq hisobga olish imkonini bermaydi. Taklif etilgan model to‘rtta bazaviy indeks — Mahal-
liy tarkib indeksi (LCI), Import o‘rnini bosish koeffitsiyenti (ISR), Iqtisodiy samaradorlik indeksi (EEI) va Tarmoqlararo 
ko‘paytiruvchi (MULT)ni maqsadli normallashtirish hamda ilmiy asoslangan og‘irlik koeffitsiyentlari yordamida yagona 
integral ko‘rsatkich (ILE)ga birlashtiradi.

Kalit so‘zlar: mahalliylashtirish, metropoliten sanoati, mahalliy tarkib talablari, import o‘rnini bosish, integral indeks, iqti-
sodiy samaradorlik, tarmoqlararo balans, sezuvchanlik tahlili.

Аннотация. Разработана многокритериальная интегральная модель оценки эффективности локализации в 
промышленности метрополитена. В существующих подходах уровень локализации, как правило, определяется 
единственным показателем — стоимостной долей местных компонентов, что не позволяет в полной мере 
учитывать затраты, глубину локализации в цепочке создания стоимости и межотраслевые эффекты. 
Предлагаемая модель объединяет четыре базовых индекса — индекс местного содержания (LCI), коэффициент 
импортозамещения (ISR), индекс экономической эффективности (EEI) и межотраслевой мультипликатор (MULT) 
— в единый интегральный показатель (ILE) посредством целевой нормализации и научно обоснованных весовых 
коэффициентов.

Ключевые слова: локализация, промышленность метрополитена, требования к местному содержанию, 
импортозамещение, интегральный индекс, экономическая эффективность, межотраслевой баланс, анализ 
чувствительности.

Abstract. A multi-criteria integral model for assessing localization efficiency in the metro industry is developed. Existing 
approaches typically evaluate the level of localization using a single indicator—the value share of domestically produced 
components—which does not adequately capture production costs, the depth of localization within the value chain, or 
inter-industry spillover effects. The proposed model integrates four core indices—the Local Content Index (LCI), the 
Import Substitution Rate (ISR), the Economic Efficiency Index (EEI), and the Inter-Industry Multiplier (MULT)—into a 
single Integral Localization Efficiency (ILE) indicator through target-based normalization and scientifically justified weight-
ing coefficients. The model also incorporates a four-level classification of localization depth (D1–D4), distinguishing statis-
tical localization from genuine technological absorption.

Keywords: localization, metro industry, local content requirements, import substitution, integral index, economic effi-
ciency, input–output analysis, sensitivity analysis.

K I R I S H
Urbanizatsiya surʼatlarining tezlashuvi metropoliten tizimlarini shahar mobilligining tayanch elementiga 

aylantirdi. Metropoliten sanoati1 bir necha segmentdan tashkil topgan murakkab qiymat zanjiri boʻlib, jahon 
relsli transport bozori xizmatlar (37%), harakat tarkibi (35%), infratuzilma (18%), harakatni boshqarish tizimlari 
(9%) va kompleks boshqaruv (1%) segmentlariga taqsimlanadi [14]. Tarmoqning asosiy xaridori davlat yoki 

1	  Metropoliten sanoati — metropoliten tizimining uzluksiz faoliyatini taʼminlovchi harakat tarkibi, infratuzilma, energetika, 
signalizatsiya va texnik xizmat koʻrsatish vositalarini ishlab chiqarish hamda modernizatsiya qilish boʻyicha oʻzaro 
bogʻliq korxonalar majmui.

munitsipal operatorlar boʻlgani sababli, mahalliylashtirish siyosati unda bevosita davlat xaridi va byudjet 
dasturlari orqali amalga oshiriladi.

Mahalliy tarkib talablari2 2008-yilgi jahon moliyaviy inqirozidan keyin savdo siyosatining eng keng tarqalgan 
noanʼanaviy vositalaridan biriga aylandi [8]. Relsli transport sanoati bu jarayonning eng yorqin maydonlaridan 
biri: 2016–2020-yillarda hukumatlar harakat tarkibi ishlab chiqaruvchilarini qoʻllab-quvvatlashga qariyb 5 mlrd 
AQSh dollari miqdorida bevosita moliyaviy resurs yoʻnaltirgan [14]. Shu bilan birga, empirik tadqiqotlar mahalliy 
tarkib talablarining qisqa muddatli xarajatlari sezilarli boʻlishi mumkinligini koʻrsatmoqda [11; 13].

Tadqiqotning maqsadi — metropoliten sanoati uchun mahalliylashtirish samaradorligini baholashning 
koʻp mezonli integral modelini ishlab chiqish. Ilmiy yangilik quyidagilarda: miqdoriy (LCI, ISR), moliyaviy 
(EEI) va strukturaviy (MULT) oʻlchovlar yagona toʻrt darajali arxitekturada birlashtirilgan; mahalliylashtirish 
chuqurligining D1–D4 tasnifi taklif etilib, u “statistik mahalliylashtirish” hodisasini aniqlash imkonini beradi; 
ogʻirlik koeffitsiyentlari sezuvchanlik tahlili orqali tekshirilgan.

M A V Z U G A  O I D  A D A B I Y O T L A R  S H A R H I
Mahalliylashtirish gʻoyasining nazariy oʻzagi import oʻrnini bosuvchi industrializatsiya konsepsiyasiga borib 

taqaladi. Unga koʻra, xomashyo eksport qiluvchi periferiya mamlakatlarida savdo shartlari uzoq muddatda 
yomonlashish tendensiyasiga ega boʻlib, bu holat milliy ishlab chiqarish bazasini shakllantirishni obyektiv zarurat 
darajasiga koʻtaradi [1; 2]. Keyinchalik ushbu yondashuv miqdoriy asosga koʻchirilib, daromad darajasining 
oʻsishi bilan sanoat tarmoqlari ulushining oʻzgarishi qonuniyatlari — strukturaviy oʻzgarishlar modeli — taklif 
etildi [3]. Sharqiy Osiyo tajribasi esa kech industrializatsiya sharoitida davlat qoʻllab-quvvatlashining samarasi 
ishlab chiqarish hajmi emas, balki texnologik salohiyatning oʻsishi bilan baholanishi lozimligini koʻrsatdi [19].

Savdo nazariyasi doirasida mahalliy tarkib himoyasining mumtoz tahlili amalga oshirilib, mahalliy tarkib 
talabi de-fakto import boji bilan subsidiyaning kombinatsiyasi sifatida namoyon boʻlishi va oraliq mahsulot 
narxining oshishi orqali yakuniy mahsulot raqobatbardoshligini pasaytirishi isbotlangan [5]. Avtomobilsozlik 
misolida qurilgan xarajat modeli korxona uchun optimal mahalliylashtirish darajasi masshtab samarasi va 
logistika xarajatlari nisbatiga bogʻliqligini koʻrsatdi; bu ish mahalliylashtirishni siyosat obyekti emas, boshqaruv 
qarori sifatida qarashga asos yaratdi [6].

Hisob-kitoblar shuni koʻrsatdiki, talablar joriy etilgan mamlakatda nafaqat maqsadli tarmoqda, balki 
unga aloqador boʻlmagan tarmoqlarda ham eksport qisqaradi [11]. Hindiston quyosh auksionlari maʼlumotlari 
asosida bunday talablar qoʻllangan loyihalarda 1 kVt·soat energiya tannarxi taxminan 6 foizga qimmatlashgani 
aniqlangan [13].

Milliy adabiyotda mahalliylashtirish masalasi asosan dastur ijrosi nuqtayi nazaridan oʻrganilgan. 
Raqobatbardosh mahsulot ishlab chiqarish strategiyasini shakllantirishda mahalliylashtirishning oʻrni tadqiq 
etilgan [15]. Transport korxonalari va metropoliten transporti iqtisodiyotining samaradorlik masalalari yoritilgan 
[16; 17]. Transport tizimlarining iqtisodiy samaradorligini baholash yondashuvlari koʻrib chiqilgan [18]. 

Adabiyotlar tahlili uchta boʻshliqni aniqlash imkonini berdi (1-jadval). Birinchidan, xalqaro adabiyotning 
asosiy qismi savdo siyosati darajasida yozilgan va tarmoq boshqaruvi uchun operatsional metrika bermaydi. 
Ikkinchidan, metropoliten sanoati uchun maxsus moslashtirilgan baholash instrumentariysi shakllanmagan. 
Uchinchidan, mavjud metrikalar bir oʻlchovli boʻlib, xarajat, chuqurlik va tarmoqlararo jihatlarni bir vaqtda 
qamrab olmaydi (1-jadval).

1-jadval
Mahalliylashtirishni baholashga oid yondashuvlar va ularning cheklovlari3

Yondashuv Manbalar Baholash oʻlchovi Metodologik cheklovi
Strukturaviy-industrial [1–3] sanoat ulushi, import 

koeffitsiyenti
makrodaraja; korxona darajasida 

qoʻllab boʻlmaydi
Savdo-nazariy va 
xarajat modellari [5; 6]

mahalliy tarkib ulushi, tarif 
ekvivalenti, komponent 

tannarxi

narx effektiga urgʻu; tarmoqlararo 
effekt qamralmaydi

Siyosat-baholash [8; 11] talablarning savdo va 
YaIMga taʼsiri

mamlakat darajasi; boshqaruv qarori 
uchun operatsional emas

Sohaviy metrik va 
ekonometrik [10; 12; 13] qiymat va bandlik boʻyicha 

ulush, tannarx oʻsishi
boshqa tarmoqqa moslashgan; 

prognostik funksiyasi cheklangan

2	  Mahalliy tarkib talablari (local content requirements) — davlat tomonidan ishlab chiqaruvchi yoki investorga mahsulot 
qiymatining belgilangan ulushini mahalliy manbalardan taʼminlash majburiyatini yuklovchi normativ chora. Ushbu 
choralarning bir qismi Jahon savdo tashkilotining Savdo bilan bogʻliq investitsiya choralari toʻgʻrisidagi bitimi (TRIMs, 
1994) doirasida cheklanadi.

3	  Jadval muallif tomonidan [1–3; 5; 6; 8; 10–13; 15–18] manbalari asosida tuzilgan.



M U H A N D I S L I K  VA  I Q T I S O D I Y O T

24

2026-yil, avgust.  № 8-son

Yondashuv Manbalar Baholash oʻlchovi Metodologik cheklovi
Dastur-natijaviy 

(milliy) [15–18] loyihalar soni, mahsulot 
qiymati samaradorlik emas, hajm oʻlchanadi

T A D Q I Q O T  M E T O D O L O G I YA S I
Tadqiqot dizayni ikki bosqichli: birinchi bosqichda baholash modeli ishlab chiqiladi, ikkinchi bosqichda u 

yagona obyekt doirasida demonstratsion aprobatsiyadan oʻtkaziladi. Bunday dizayn metodologik tadqiqotlar 
uchun standart hisoblanadi, chunki uning maqsadi statistik umumlashtirish emas, instrumentning ishlash 
qobiliyatini koʻrsatishdir.

Ishda qiyosiy-tahliliy usul, indeks usuli, xarajat-foyda tahlili4, tarmoqlararo balans apparati5, maqsadli 
normallashtirish6, ekspert baholash hamda sezuvchanlik tahlili7 usullari qoʻllanildi. Axborot bazasi toʻrt guruh 
manbadan iborat: korxona hisoboti, rasmiy statistik koʻrsatkichlar, normativ-huquqiy hujjatlar va xalqaro etalon 
koʻrsatkichlari. Aprobatsiya uchun 2020–2025-yillarni qamrab oluvchi olti yillik qator shakllantirildi.

Tadqiqotning cheklovlari quyidagilardan iborat. EEI va MULT bloklarini toʻliq aniqlikda hisoblash korxona 
darajasidagi kalkulyatsiya maʼlumotlari va yangilangan tarmoqlararo balans jadvallarini talab qiladi; bu 
maʼlumotlar toʻliq ochiq boʻlmagani sababli aprobatsiyada ekspert baholari qoʻllanildi. Model bitta obyekt 
doirasida sinovdan oʻtkazilgan; universalligini tasdiqlash uchun bir necha korxona boʻyicha qiyosiy aprobatsiya 
zarur. Ogʻirlik koeffitsiyentlari ekspert yoʻli bilan belgilangani subyektivlik elementini saqlaydi — aynan shu 
sababli sezuvchanlik tahlili modelning majburiy tarkibiy qismi sifatida kiritilgan.

T A H L I L  V A  N A T I J A L A R
Modelning konseptual arxitekturasi
Taklif etilayotgan model toʻrt darajali arxitekturaga ega (1-rasm): axborot bazasi, bazaviy indekslarni 

hisoblash, indekslarni yagona shkalaga keltirish va ogʻirliklash, integral bahoni shakllantirish hamda talqin 
qilish. Arxitekturaning muhim xususiyati shundaki, bloklar bir-birini muvozanatlashtiradi: mahalliy tarkib 
ulushining oʻsishi xarajatlarning nomutanosib koʻpayishi hisobiga yuz bersa, EEI bloki pasayadi va integral 
baho oʻsmaydi. Boshqacha aytganda, model “har qanday narxda mahalliylashtirish” strategiyasini avtomatik 
ravishda jazolaydi (1-rasm).

4	  Xarajat-foyda tahlili (cost–benefit analysis) — loyihaning barcha foyda va xarajatlarini pul ifodasida taqqoslash orqali 
sof iqtisodiy samarani aniqlash usuli.

5	  Leontyev teskari matritsasi (I − A)⁻¹ — yakuniy talabning bir birlikka oʻzgarishi natijasida barcha tarmoqlarda yuzaga 
keladigan toʻliq ishlab chiqarish oʻzgarishini aks ettiruvchi matritsa. Qarang: [4; 7].

6	  Maqsadli normallashtirish — koʻrsatkichni etalon qiymatga nisbatan 0–100 shkalasiga keltirish usuli. Min–maks 
usulidan farqli oʻlaroq, natija tanlanma tarkibiga bogʻliq boʻlmaydi.

7	  Sezuvchanlik tahlili (sensitivity analysis) — model parametrlarining oʻzgarishi yakuniy natijaga qanchalik taʼsir 
koʻrsatishini baholash usuli; koʻp mezonli modellarda natijalar barqarorligini tasdiqlashning majburiy sharti.

1-rasm. Mahalliylashtirish samaradorligini baholash integral modelining arxitekturasi8

Bazaviy indekslar
Mahalliy tarkib indeksi9 (LCI) mahalliy komponentlarning mahsulot yakuniy qiymatidagi ulushini aks ettiradi:
	 LCI = (Vm / Vu) × 100,	 (1)
bu yerda Vm — mahalliy komponentlar va xizmatlar qiymati; Vu — mahsulotning umumiy qiymati.
Import oʻrnini bosish koeffitsiyenti (ISR) import ehtiyojining haqiqiy qisqarishini oʻlchaydi; hajm oʻzgarishi 

natijani buzmasligi uchun formulaga korrektirovka kiritiladi:
	 ISR = [1 − (Mt / (M0 × kt))] × 100,	(2)
bu yerda Mt va M0 — joriy va bazaviy davr importi; kt — ishlab chiqarish hajmi indeksi.
Iqtisodiy samaradorlik indeksi (EEI) mahalliylashtirishning pul ifodasidagi foydasini xarajatlariga nisbati 

sifatida aniqlanadi:
	 EEI = (ΔVA + Simp + λΔL) / Cloc,	 (3)
bu yerda ΔVA — qoʻshilgan qiymat oʻsishi; Simp — tejalgan valyuta mablagʻlari; ΔL — yaratilgan ish 

oʻrinlari; λ — bir ish oʻrinining shartli bahosi; Cloc — mahalliylashtirishning toʻliq xarajatlari. EEI > 1 boʻlganda 
mahalliylashtirish iqtisodiy jihatdan oqlangan hisoblanadi.

Tarmoqlararo koʻpaytiruvchi (MULT) mahalliy buyurtmaning turdosh tarmoqlarda hosil qiladigan qoʻshimcha 
ishlab chiqarish hajmini oʻlchaydi:

	 MULT = Xtoʻliq / Xbevosita,  bunda  X = (I − A)−1 Y.	 (4)
MULT qiymati qanchalik yuqori boʻlsa, mahalliylashtirish shunchalik keng kooperatsion zanjir hosil qilgan 

boʻladi; past qiymat mahalliy ishlab chiqarishning izolyatsiyalanganligidan, yaʼni spillover effektining10 zaifligidan 
dalolat beradi. Modelning tarkibiy bloklari 2-jadvalda umumlashtirilgan.

2-jadval
Integral modelning bloklari, formulalari va axborot manbalari11

Blok Indikator Formula Oʻlchov Axborot manbai Etalon I*
B1 Mahalliy tarkib 

indeksi (LCI) (1) % korxona kalkulyatsiyasi, xarid 
shartnomalari 70%

8	  Rasm muallif ishlanmasi.
9	  Mahalliy tarkib indeksi (Local Content Index) — mahalliy ishlab chiqarilgan komponentlarning mahsulot qiymatidagi 

ulushi. Metodologik asoslari: [6; 10]. Etalon sifatida qabul qilingan 70% koʻrsatkichi rivojlanayotgan bozorlarda harakat 
tarkibi ishlab chiqarish uchun yuqori daraja hisoblanadi [14].

10	  Spillover effekti — mahalliylashtirish natijasida texnologiya, malaka va boshqaruv amaliyotlarining loyihada bevosita 
ishtirok etmagan tarmoqlarga tarqalishi. Qarang: [9].

11	  Jadval muallif ishlanmasi. Etalon qiymatlar xalqaro amaliyot asosida qabul qilingan.

Blok Indikator Formula Oʻlchov Axborot manbai Etalon I*

B2

Import oʻrnini 
bosish 

koeffitsiyenti 
(ISR)

(2) % bojxona va import statistikasi 60%

B3
Iqtisodiy 

samaradorlik 
indeksi (EEI)

(3) koeff. moliyaviy hisobot, investitsiya dasturlari 3,0

B4
Tarmoqlararo 
koʻpaytiruvchi 

(MULT)
(4) koeff. tarmoqlararo balans jadvallari 2,0

Mahalliylashtirish chuqurligining tasnifi
Bazaviy indekslarning oʻzi mahalliylashtirishning sifat jihatini ochib bermaydi: LCI ning bir xil qiymati mutlaqo 

turlicha texnologik holatlarga mos kelishi mumkin. Bu hodisani “statistik mahalliylashtirish” deb atash mumkin. 
Uni real texnologik oʻzlashtirishdan farqlash uchun modelga chuqurlik darajalari tasnifi kiritildi (3-jadval). Amaliy 
jihatdan bu quyidagi qoidani beradi: agar LCI oʻsayotgan boʻlsa-yu, chuqurlik D1–D2 doirasida qolayotgan 
boʻlsa, siyosat texnologik mustaqillikni taʼminlamayotgan hisoblanadi (3-jadval).

3-jadval
Metropoliten sanoatida mahalliylashtirish chuqurligining darajalari12

Daraja Mazmuni Tipik operatsiyalar LCIga hissa Texnologik oʻzlashtirish
D1 Yigʻish import toʻplamlarni yigʻish, montaj, 

sinov 10–25% past: hujjatlar import qilinadi

D2 Komponent 
darajasi

ehtiyot qismlar, rezina-texnika 
buyumlari, kabel, metall 

konstruksiyalar
25–45% oʻrtacha: texnologiya 

oʻzlashtirilgan, dizayn import

D3 Uzel va tizim 
darajasi

aravacha, kuzov, elektr jihozlari, 
signalizatsiya bloklari 45–70% yuqori: tizimli integratsiya 

qobiliyati
D4 Loyihalash va 

ITTKI
konstruktorlik hujjatlari, sinov, 
sertifikatsiya, dasturiy taʼminot >70% toʻliq: mustaqil ishlanma va 

eksport salohiyati

4.4. Normallashtirish, ogʻirliklar va integral baho
Bazaviy indekslar turli oʻlchov birliklarida ifodalangani sababli ularni birlashtirishdan oldin yagona shkalaga 

keltirish talab etiladi. Min–maks normallashtirish natijani tanlanma tarkibiga bogʻlab qoʻygani uchun ishda 
maqsadli normallashtirish qoʻllanildi:

	 Îi = min(Ii / Ii
* , 1) × 100 ;   ILE = Σ wi · Îi ,  Σ wi = 1.	 (5)

Ogʻirlik koeffitsiyentlari ekspert usulida, har bir blokning siyosat maqsadlariga bevositalik darajasi va 
oʻlchash ishonchliligi mezonlari boʻyicha belgilandi: LCI — 0,35 (siyosatning bevosita maqsadli koʻrsatkichi, 
normativ hujjatlarda aynan u belgilanadi); ISR — 0,25 (valyuta tejashning bevosita oʻlchovi); EEI — 0,25 
(xarajat samaradorligini nazorat qiluvchi va tannarxni oshirish riskini modelga kirituvchi blok); MULT — 0,15 
(bilvosita va inersion koʻrsatkich boʻlib, hisoblash uchun yangilangan balans jadvallarini talab qiladi).

Modelni aprobatsiya qilish va sezuvchanlik tahlili
Model 2020–2025-yillarni qamrab oluvchi olti yillik qator asosida aprobatsiyadan oʻtkazildi. Natijalar 

4-jadvalda va 2-rasmda keltirilgan.

4-jadval
Integral modelni aprobatsiya qilish natijalari (2020–2025-yillar)13

Koʻrsatkich 2020 2021 2022 2023 2024 2025
LCI, % 27,5 32,5 37,5 41,5 46,0 50,0
ISR, % 18,0 24,5 31,0 36,5 43,0 48,5

EEI, koeff. 1,42 1,61 1,85 2,04 2,27 2,43
MULT, koeff. 1,31 1,36 1,42 1,48 1,55 1,61

Î (LCI), I* = 70% 39,3 46,4 53,6 59,3 65,7 71,4
Î (ISR), I* = 60% 30,0 40,8 51,7 60,8 71,7 80,8
Î (EEI), I* = 3,0 47,3 53,7 61,7 68,0 75,7 81,0

Î (MULT), I* = 2,0 65,5 68,0 71,0 74,0 77,5 80,5
ILE, ball 42,9 50,1 57,7 64,1 71,5 77,5

12	  Jadval muallif ishlanmasi; tasniflash mezonlari [6; 10; 14; 19] manbalari asosida moslashtirilgan.
13	  Jadval muallif hisob-kitobi. LCI va ISR qiymatlari ochiq statistik koʻrsatkichlar asosida, EEI va MULT qiymatlari ekspert 

baholari asosida aniqlangan taxminiy kattaliklar hisoblanadi va korxona darajasidagi kalkulyatsiya hisobotlari asosida 
aniqlashtirilishi lozim.

Koʻrsatkich 2020 2021 2022 2023 2024 2025
Talqin darajasi boshlangʻich boshlangʻich boshlangʻich oʻrta oʻrta yuqori

2-rasm. Bazaviy indekslar va integral bahoning 2020–2025-yillardagi dinamikasi14

Integral baho tahlil qilingan davrda 42,9 balldan 77,5 ballgacha, yaʼni 80,7 foizga oʻsdi va “boshlangʻich” 
darajadan “yuqori” darajaga oʻtdi. Eng jadal oʻsish ISR boʻyicha kuzatilgan (30,0 dan 80,8 ballgacha), bu import 
ehtiyojining hajm oʻsishiga nisbatan sekinroq oʻsganini bildiradi. Eng past dinamika MULT boʻyicha (65,5 dan 
80,5 ballgacha) — koʻpaytiruvchining boshlangʻich qiymati yuqori boʻlgani sababli oʻsish zaxirasi cheklangan. 
Eng muhimi, LCI bloki etalonga eng uzoq masofada qolgan (71,4 ball), bu mahalliylashtirishning asosiy zaxirasi 
hanuz qiymat zanjirining chuqur segmentlarida — D3 va D4 darajalarida — ekanligini koʻrsatadi.

Ogʻirlik koeffitsiyentlarining ekspert yoʻli bilan belgilanishi natijalarning subyektivligi haqidagi savolni keltirib 
chiqaradi. Modelning barqarorligini tekshirish uchun beshta muqobil ssenariy hisoblab chiqildi (5-jadval). 
Tahlil modelning barqarorligini tasdiqladi: ogʻirliklarning sezilarli oʻzgarishiga qaramay, 2025-yil uchun integral 
bahoning bazaviy ssenariydan ogʻishi 1,0 balldan oshmadi va barcha ssenariylarda yakuniy natija bir xil talqin 
oraligʻida — “yuqori daraja” toifasida qoldi. Shu bilan birga, oʻsish surʼati koʻrsatkichi ssenariylarga sezilarli 
darajada bogʻliq boʻlib chiqdi (72,3% dan 90,9% gacha), shu sababli dinamikani talqin qilishda ogʻirliklar 
tarkibini oshkor etish talab etiladi (5-jadval).

5-jadval
Ogʻirlik koeffitsiyentlari boʻyicha sezuvchanlik tahlili natijalari15

Ssenariy (w1/w2/w3/w4) ILE 2020 ILE 2025 Oʻsish, % Bazaviydan ogʻish, ball

Bazaviy — 0,35/0,25/0,25/0,15 42,9 77,5 80,7 0,00
A — LCI ustuvor: 0,45/0,20/0,20/0,15 43,0 76,6 78,2 −0,95
B — teng ogʻirlik: 0,25/0,25/0,25/0,25 45,5 78,4 72,3 +0,91
C — EEI ustuvor: 0,25/0,25/0,35/0,15 43,7 78,5 79,6 +0,96
D — ISR ustuvor: 0,25/0,40/0,20/0,15 41,1 78,5 90,9 +0,93

Olingan natijalar bir oʻlchovli yondashuvdan voz kechish zarurligini tasdiqlaydi. Agar baholash faqat LCI 
koʻrsatkichi bilan cheklanganida, tahlil qilingan davrda mahalliylashtirish darajasining 27,5 dan 50,0 foizgacha 
oʻsishi, yaʼni deyarli ikki baravar yaxshilanish qayd etilar edi. Integral baho esa boshqa manzarani beradi 
— 42,9 dan 77,5 ballgacha oʻsish, yaʼni etalon darajaning atigi toʻrtdan uch qismi. Farq aynan xarajat va 
strukturaviy bloklar hisobiga yuzaga keladi.

Chuqurlik darajalari tasnifi kech industrializatsiya konsepsiyasi bilan uygʻunlashadi: texnologik 
oʻzlashtirishsiz erishilgan mahalliy ulush uzoq muddatda barqaror emas [19]. Harakat tarkibi sanoatida 
davlat koʻmagining eng samarali shakllari aynan konstruktorlik va sinov bosqichlariga yoʻnaltirilgan choralar 

14	  Rasm 4-jadval maʼlumotlari asosida muallif tomonidan tuzilgan.
15	  Jadval muallif hisob-kitobi.

hisoblanadi [14]. Shu nuqtayi nazardan, D1–D2 darajalarida qotib qolgan mahalliylashtirish siyosati byudjet 
mablagʻlarining past qaytimli sarfiga aylanish riskini tugʻdiradi. Sezuvchanlik tahlili esa oʻlchash usulining 
ahamiyati haqidagi xulosani qisman tasdiqlaydi va qisman cheklaydi [12]. 

X U L O S A  V A  T A K L I F L A R
Tadqiqot natijasida metropoliten sanoatida mahalliylashtirish samaradorligini baholashning toʻrt darajali 

integral modeli ishlab chiqildi. Asosiy xulosalar quyidagilardan iborat. Mahalliylashtirishni yagona koʻrsatkich 
orqali baholash uning haqiqiy samaradorligini tizimli ravishda yuqori koʻrsatadi. EEI blokining kiritilishi 
baholash tizimiga oʻz-oʻzini cheklash mexanizmini beradi: mahalliy ulushning xarajatlar nomutanosib oʻsishi 
hisobiga koʻtarilishi integral bahoni yaxshilamaydi. D1–D4 tasnifi “statistik mahalliylashtirish”ni real texnologik 
oʻzlashtirishdan farqlash imkonini beradi. Sezuvchanlik tahlili integral bahoning darajaviy qiymati ogʻirlik 
koeffitsiyentlari tanloviga barqaror ekanligini tasdiqladi.

Amaliy tavsiya sifatida mahalliylashtirish dasturlarining monitoring tizimiga integral indeksni joriy etish, 
mahalliy tarkib majburiyatlarini belgilashda ulush koʻrsatkichi bilan bir qatorda chuqurlik darajasini ham normativ 
mustahkamlash hamda moliyalashtirish ustuvorligini EEI koeffitsiyenti asosida differensiallashtirish taklif etiladi. 

